
 

1 
 

 

 

          7. marts 2015                                      

                                                                                        

         UPA2015/08 

                                                                                                                

2014-imut Ilassutitut aningaasaliissutissanut inatsisissatut siunnersuut.  

(Aningaasaqarnermut Aatsitassanullu Naalakkersuisoq) 

   

2014-imut ilassutitut aningaasaliissutissanut inatsisissatut siunnersuutip siullermeerneqarnera Partii 

Naleqqamiit imaattumik oqaaseqarfigissuarput.  

Partii Naleqqamiit aallarniutigalugu maluginiarparput 2014-imut ilassutitut aningaasaliissutissanut 

inatsisissatut siunnersuutip saqqummiunneqarnerani Naalakkersuisut Missingersuutit pillugit 

Inatsisartut inatsisaata nr. 8.p 29. Oktobter 1999-imeersup § 26, immikkoortoq 1, taamaallaat 

innersuukkaat. 

Tassa Missingersuutit pillugit inatsisip § 26, immikkoortoq 2, imannak oqaasertalik: 

“Aningaassanut inatsimmi oqaasertaliussaq tunngavigalugu imaluunniit oqaasertaliussaq 

kingusinnerusukkut Inatsisartut Aningaasaqarnermut Ataatsimiititaliaanni 

akuersissutigineqartoq tunngavigalugu aningaasaqarnikkut iliuutsit ilassutitut 

aningaasaliissutinut inatsimmut ilanngunneqartassapput.”  

Taama Partii Naleqqamiit qisuariaateqarnitsinnut tunngavigaarput; ilassutitut aningaasaliissutissanut 

inatsisissatut siunnersuummi nassuiaatini naliginnaasuni ima allaqqasoqarmat: 

1. “Ukiumi aningaasaqarfiusumi 2014-imi suliat 40-t aningaasaliissutit tungaasigut 

kinguneqartut suliarineqarput. 

 

Suliat 31-t Aningaasaqarnermut Ataatsimiititaliamut suliarineqartussanngorlugit 

nassiunneqarput, taakkunannga  suliat 29-t akuersissutigineqarlutik, suliarlu ataaseq 

akuersissutigineqarani. Suliat nassiunneqartut sinneri Aningaasaqarnermut Ataatsimiititap 

suliarinngilai qinersisoqartussanngornera innersuussutigalugu. 

 

Aammattaaq suliat 6-it Naalakkersuisunit akuerineqarput suliallu marluk Inatsisartut 

Suleriaasiannut Ataatsimiititaliap (ISA) akuersissutigalugit.”  

Taamaammat Partii Naleqqamiit assut eqqarsarnartoqartillugulu akunnattoorfigaarput ilumut suliat 

Angaasaqarnermut Ataatsimiititaliami  Missingersuutit pillugit inatsisartut inatsisaat naapertorlugu 

suliarineqaratillu akuersissutigineqarsimanngitsut, ilassutitut aningaasaliissutissanut inatsimmut 

ilanngunneqarsinnaanersut? Taamaaliussagaannilu inatsit suna tunngavigineqassanersoq? 

Suliaq nunaqarfinni isorliunerusunilu sanaartornermut aningaasaliissutiniit 20,025 mio-it kujataani 

aqquserniornermut nuunneqarsimanerat Partii Naleqqamiit assut isornartoqartipparput, tassami 

nalunnginnatsigu nunaqarfinni isorliunerusunilu sanaartornermut pisariaqartitsineq 

annertoorujussuusoq.   

Aamma suliat Aningaasaqarnermut Ataatsimiititaliami suliarineqarsimanatillu 

akuerineqarsimanngitsut, ilassutitut aningaasaliissutissatut inatsisissamut ilanngunneqarsinnaanerat 

apeqquserparput, taamaattumillu Naalakkersuisut itinerusumik taakku pillugit nassuiaateqarnissaat 

piumasaralugu.   

Taamatut naakkaluamik Partii Naleraq sinnerlugu 2014-imut ilassutitut aningaasaliissutissanut  

inatsisissatut siunnersuutip siullermeerneqarnera oqaaseqarfigaara inassutigalugulu suliap 

aappassaanneerneqannginnerani kukkunersiuinermut ataatsimiititaliamut suliarineqartussanngorlugu 

inassutigaara.  

